
Anjel Lertxundi 

Bataila 

Nerabetan ezagutu nueneko janari-denda berean segitzen du lanean. Bertako paretekin batera zahartzen joan da, baina alde nabarmen batekin: paretak pintatu egiten dituzte aldian behin; emakumearen begietako eta ezpainetako pinturak, ordea, nekez disimula ditzake urteen joanak haren aurpegian utzitako arrastoak. 

Urteen joanak eta tabakoak. 

Ni erretzen hasi aurretik, erre egiten zuen. Aspaldi utzi nion nik erretzeari eta emakumeak erretzen segitzen du. Lehen, denda barruan erretzen bazuen ere (zigarroa ezpain artean zuela kobratzen zien bezeroei), orain kanpora irteten da. Legea indarrean jarri zenean, lurrera begira erretzen zuen, dendako atetik aparte samar. Gaur burua jasota eta atean ari zen erretzen. Haren aurretik pasatzerakoan, irribarre egin dit. 

Nire irribarrea behartu du. 

Bale, nik tabakoari irabazi nion bataila, baina emakumeak onkeriari irabazi dio: nirea ez bezalako meritua du. 

